
Kirish 

Istiqlol sharoitida jamiyatdagi yangi oʻzgarishlarni amalga oshirish 

jarayonida, erkin demokratik jamiyat a’zolarini va yoshlarni milliy gʻoya ruhida 

tarbiyalash vazifalarini bajarishda tarix fanining ahamiyati ortib bormoqda. 

Oʻzining uzoq oʻtmishiga ega mamlakatimiz tarixini oʻrganish va undan toʻgʻri 

xulosa chiqarish, bugungi kunda har bir yosh avlodning burchi hisoblanadi. 

Oʻzbekiston Respublikasi Prezidenti Sh.M.Mirziyoyevning 2017-yil 10–martda 

Buxoro viloyatiga tashrifida "Buxoro viloyatida 660 dan ortiq madaniy meros 

obyekti mavjud. Ularning aksariyati arxeologik obyektlar, monumental 

san’atasarlari, arxitektura yodgorliklaridir. Ushbu madaniy meros obyektlari 

xalqimizning bebaho boyligi, ularni asrash va kelajak avlodlarga bezavol yetkazish 

barchamizning burchimiz” – degan edi1. Bu ishlarni amalga oshirishda 

oʻlkashunoslik muzeylarining oʻrni benihoya katta. 

Oʻzbekiston Respublikasidagi muzeylar va tarixiy me’moriy yodgorliklar 

millatning madaniy uygʻonishi, milliy gʻoyani targʻib etish, xalq ongida milliy 

gʻurur va qadriyatlarni kuchaytirishda, mustaqillik gʻoyalariga sodiqlik hissiyotini, 

demokratiya va taraqqiyotga ishonchni mustahkamlashda muhim rol oʻynaydi. 

Muzeylar nafaqat tabiat va jamiyatning noyob hamda xilma-xil ashyolari xazinasi, 

balki muhim ilmiy, ma’rifiy-tarbiyaviy, ijtimoiy kommunikatsiyaning muhim 

halqasi va markazlari hamdir. 

Prezident Sh.M.Mirziyoyevning 2018-yil fevralda Buxoro viloyatiga 

tashrifi chogʻida Buxoro davlat universiteti huzurida Buxoro tarixi ta’lim 

yoʻnalishini ochish toʻgʻrisida berilgan topshirigʻiga binoan 2018-2019-oʻquv 

yilidan Buxoro tarixi ta’lim yoʻnalishi tashkil etilib, hozirgi paytda unda talabalar 

tahsil olmoqda. Oʻqitilayotgan va oʻqitilishi moʻljallanayotgan maxsus fanlar 

Buxoro tarixining barcha masalalarini qamrab oladi, chunki yoʻnalishning asosiy 

maqsadi Buxoro tarixi boʻyicha malakali kadrlar tayyorlash. Shuningdek, ushbu 

yoʻnalish gidlar tayyorlash yoki gidlikka yoʻnaltirish, ularga me’moriy obidalar 

                                                           
1Барча эзгу ишларимиз халқимиз фаровонлинини янада юксалтиришга йўналтирилган //Бухоронома, №22, 

2017 йил 11 март. 

boʻylab ekskursiya oʻtkazish metodologiyasini oʻrgatish vazifasini ham oʻz 

zimmasiga oladi. Zero, me’moriy obida toʻgʻrisida ma’lumot berayotganda 

obidaning qurilish davridagi ijtimoiy-siyosiy ahvol uning qaysi hukmdor davrida 

bunyod etilganligi va davrning oʻziga xos jihatlari masalasiga e’tibor qaratish 

lozim. 

Buxoro muzeyshunosligi va arxivshunosligi oʻquv kursi hududiy 

ahamiyatga egaligi bois  tanlov fanlar turkumiga kiritilib, maxsus adabiyotlarning 

ozligi, borlarini esa qoʻlga kiritish imkoniyatining cheklanganligi, oʻquv qoʻllanma 

va darsliklarning yoʻqligi talabalarga bu kursni oʻzlashtirish uchun qiyinchilik 

tugʻdirardi. Buxoro muzeyshunosligi va arxivshunosligiga oid ma’lumotlarning 

turli akademik nashrlar va ilmiy adabiyotlarda yetarlicha emasligi muammoni 

yanada chigallashtirar edi. 

Ushbu oʻquv qoʻllanma Buxoro tarixi ta’lim yoʻnalishi II bosqich 

talabalariga moʻljallangan boʻlib, oʻlkamizda birinchilardan boʻlib tuzilgan Buxoro 

oʻlkashunoslik muzeyining faoliyati, uning oʻlkadagi maktablar bilan olib borgan 

hamkorligi, ilmiy tadqiqot yoʻnalishdagi faoliyati atroflicha yoritiladi. Unda bayon 

etilgan tarixiy ma’lumotlar va ularning tahlili oʻlkada tarixiy oʻlkashunoslik 

shakllanishi hamda rivojlanishida Buxoro muzeyining oʻrni nechogʻlik kattaligini 

koʻrsatadi. 

Keyingi yillarda mamlakatimizda muzey sohasiga jiddiy e’tibor qaratildi va 

bir necha yangi muzeylar ochildi. 2007-yildagi ma’lumotga koʻra, respublikamizda 

17 ta tarix, 27 ta oʻlkashunoslik, 10 ta badiiy, 24 ta memorial, 8 ta adabiyot, 4 ta 

aniq fanlar muzeylari faoliyat koʻrsatayotgan edi2. Bugungi kunda respublikamizda 

jami 444 ta muzey faoliyat koʻrsatmoqda, shundan 28 tasi kollej muzeylari va 188 

tasi maktab muzeylaridir3. Buxoro davlat muzey-qoʻriqxonasi tarkibida 15 filial va 

3 ta doimiy koʻrgazma muzeylari faoliyat olib bormoqda. Ularda oʻzbek va jahon 

xalqlari tarixi va madaniyatiga doir jami 110 mingdan ortiq turli eksponatlar 

saqlanadi. Respublikada muzeylarning faoliyatini har tomonlama oʻrganish va 

                                                           
2Альмеев Р.В. Музеи Узбекистана и социально-культурные перспективы их развития. -

Ташкент:Издательско-полиграфический творческий дом имени Гафура Гуляма, 2007. – С.16. 
3 Исмоилова Ж. Ўзбекистон музейларининг ҳуқуқий асослари //Мозийдан садо. 2016. №4. –Б.11.  

tahlil etish hamda muzeyshunoslikning dolzarb va istiqbolli ilmiy yoʻnalishini 

tashkil etadi.  

Qoʻllanmada muzeyshunoslikka doir soʻnggi -yillarda nashr etilgan 

adabiyotlar, jumladan, R.Almeyev, J.Ismoilova, N.Sodiqova, Q.Jumayev, 

D.Kuryazova va boshqalarning ishlaridan keng foydalanilgan. 

Mustaqillikkacha oʻlkashunoslik muzeylari ateistik ruhda, mustaqillik 

gʻoyalariga zid holda oʻrganilgan, mavjud adabiyotlar va usubiy qoʻllanmalardagi 

ma’lumotlar esa tarqoq holda, muzeylar haqidagi ma’lumotlar yetarlicha emas va 

cheklangan miqdorda edi. Oʻlkashunoslik muzeylarning faoliyati keng ommaga 

atroflicha yetkazib berilmagan. Muzey sohasidagi darsliklar va oʻquv qoʻllanmalar 

mazmun jihatdan eskirgan, koʻpchiligi zamon talablariga javob bermaydi va rus 

tilida yozilgan. Shu sababdan ushbu muammo kengroq tadqiq etishga muhtoj va 

uning bugungi kunda ham fundamental tadqiqot sifatida oʻrganilishi ustuvor va 

dolzarbdir.  

Oʻzbekistonning mustaqil mamlakat sifatida va bozor iqtisodiyotiga 

asoslangan huquqiy-demokratik davlatning barpo etilishida arxiv muassasalarining 

oʻrni beqiyosdir. Bugungi kunda respublika arxiv ishi sohasida koʻpgina islohotlar 

amalga oshirilmoqda. Bu borada qator huquqiy-normativ hujjatlar qabul 

qilinmoqda. Bunga 2019-yil 20-sentabrdagi "Oʻzbekiston Respublikasi "Oʻzarxiv" 

agentligi faoliyatini takomillashtirish toʻgʻrisida"gi PQ-4463-son qarori  hamda 

"Oʻzbekiston Respublikasida arxiv ishi va ish yuritishni takomillashtirish chora-

tadbirlari toʻgʻrisida"gi PF-5834-son Farmoni, 1999-yil 15-aprelda Oʻzbekiston 

Respublikasi Oliy Majlisi tomonidan qabul qilingan “Arxivlar toʻgʻrisida”gi 

Qonuni, Vazirlar Mahkamasining 1999-yil 30-oktabrdagi 482-sonli “Arxiv 

boʻyicha me’yoriy hujjatlarni tasdiqlash toʻgʻrisida”gi, 2004-yil 3-fevraldagi 

“Oʻzbekiston Respublikasi arxiv ishini boshqarishni yanada takomillashtirish 

toʻgʻrisida”gi 49-sonli qarori, 2008-yil 26-avgustdagi “Oʻzbekiston Respublikasida 

arxiv ishini yanada rivojlantirishga doir qoʻshimcha chora-tadbirlar toʻgʻrisida”gi 

194-sonli qarori, 2010-yil 15-iyunda Oʻzbekiston Respublikasi Oliy Majlisi 

tomonidan qabul qilingan yangi tahrirdagi “Arxiv ishi toʻgʻrisida”gi kabi Qonun, 


